
Astrid vive en Berlín canda os seus dous fillos, Flo e Phillip. Tras a morte do 
seu home, un famoso director de teatro, tenta recompoñer a súa vida e 
superar a súa ausencia. Na intimidade, a familia libra unha loita cotiá onde 
as actividades máis simples se converten en retos inesperados: a compra 
dunha bicicleta, un baño na piscina ou unha representación escolar de 
Hamlet. O fráxil equilibro derrúbase cando Phillip foxe de casa... 
o Berlinale 2019 (Oso de Prata á Mellor Dirección), Donostia 2019 (Mellor 
Filme Zabaltegi-Tabakalera), Mar del Plata 2019 (Astor de Prata á Mellor 
Dirección), Toronto 2019 (Sección Oficial), Nova York 2019 (Sección Oficial).

VINDEIRAS SESIÓNS #NOVEMBRO
MARTES 10 ás 20 h e VENRES 13 ás 11 h

A AVENTURA (Michelangelo Antonioni, 1960, Italia, 145’, VOSE)

MARTES 17.11.2020
A NOITE (Michelangelo Antonioni, 1961, Italia, 122’, VOSE)

LUNS 23.11.2020
VITALINA VARELA (Pedro Costa, 2019, Portugal, 124’, VOSG)

MARTES 24.11.2020
O ECLIPSE (Michelangelo Antonioni, 1962, Italia, 125’, VOSE)

Asegúrate de ter esgotado todo o que se comunica pola inmobilidade e o silencio.
Non corras tras da poesía. Ela entra por si soa a través das xunturas (elipses).

notas sobre o cinematógrafo, robert bresson

ENTREVISTA CON ANGELA SCHANELEC
DUSTING CHANG

Estaba na casa, pero... comeza cunha escena protagonizada por varios animais 
domésticos, entre eles un asno. Sabemos que admira o traballo de Robert 
Bresson: foi Ao azar Balthazar unha referencia durante a realización do fil-
me? A primeira obra de Bresson que puiden ver foi O diñeiro. Impresionoume 
fondamente, o seu visionado fíxome preguntarme moitas cuestións, non só sobre 
cinema, senón sobre a propia vida. Máis adiante vin outras obras súas e, por su-
posto, Ao azar Baltazhar, un dos filmes máis fermosos que se fixeron. A escena 
final coa morte do asno... non hai palabras para describila. Pero ao mesmo tempo, 
un asno é un asno. Nada máis. É posible que quixese liberarme desta referencia 
ao amosalo. En todo caso a idea inicial non procede de Bresson senón dun conto 
tradicional alemán en que varios animais domésticos conviven nunha casa. Hai 
un asno, un can, un gato... [Refírese a Os músicos de Bremen.]

Cal foi o punto de partida do filme? A imaxe dun mozo duns 13 anos que re-
gresa, que cruza a rúa e está sucio. Que significado ten isto? Eu teño un fillo pero 
nunca desapareceu. É posible que a imaxe proceda do alivio de nunca ter desapa-
recido ou do medo a que isto suceda. A partir de aí fun escribindo cada unha das 
escenas. Que atopa o rapaz ao chegar a casa? Unha nai e unha irmá. Quen máis? 
Ninguén. Hai un can, pero non hai pai.

A escolla das cores é moi sorprendente. Todas as imaxes dos seus filmes son 
fascinantes. O proceso de escrita do seu cinema xorde a partir de imaxes con-
cretas que veñen á súa mente? Si, ao inicio hai só unha imaxe, logo esa imaxe 
crea a seguinte. Pero gustaríame salientar que estas imaxes non son importantes 
en si mesmas. Unha chaqueta amarela é simplemente unha chaqueta amarela. 
Non hai nada detrás, non simboliza nada.

Maren Eggert interpreta a personaxe principal, Astrid. Como foi o proceso de 
traballar con ela? Coñecía previamente o que vostede quería conseguir da súa 
personaxe? Eu mesma non o sabía. Primeiro escribín o guión: os diálogos son 
exactamente os mesmos que se oen no filme. Nada se improvisa. Na longa escena 
coa súa filla, por exemplo, ela aprendeu o texto mais non podía saber nada máis 

sobre a escena porque eu tampouco o sabía. A diferenza entre ela e a meirande 
parte de actores é que me transmite unha gran confianza en min mesma. Non 
pregunta nada. Traballa cada escena sen dubidar. Probablemente isto se deba a 
que nos coñecemos dende hai tempo. Sabe que comigo non ten que probar nada. 
É habitual que se traballas cun actor por vez primeira tente demostrar o seu talen-
to. Iso non ten ningún sentido. O que ten que suceder fronte a unha cámara está 
relacionado coas frases, as situacións, a propia práctica de actuar.

Unha escena crucial ten como protagonistas a parella de mestres. El parece 
querer ter fillos e ela non está disposta. Como se conecta esta liña argumental 
co resto do filme? A cuestión da maternidade é clave e preséntase moi cedo no 
filme. Todo o mundo ten unha nai e isto ten moitas implicacións. Na nosa socie-
dade, hoxe, non temos a obriga de aceptar o que a natureza nos dá. Partimos da 
idea de que temos o dereito a ter un neno e se a natureza non nolo ofrece, polas 
circunstancias físicas que sexan, a medicina pode resolvelo. A idea de que non 
aceptamos o que nos é dado é moi poderosa para min. Nesta escena que comen-
tas sucede xusto o contrario: ela pode, fisicamente, quedar embarazada, pero non 
quere. Parecíame interesante ver unha muller dicir «non».

Outra escena impactante ten lugar na cociña cando os fillos de Astrid revolven 
todo e ela perde o control. Aí hai unha idea que me parece clave: os nenos non 
xulgan. Non están en condicións de facelo pois precisan da súa nai. Ao mesmo 
tempo, á súa idade empezan a crear un xuízo propio, atópanse nun momento 
existencial clave. E iso fainos máis fortes, pero tamén máis xenerosos. Tamén me 
parece importante que a escena da cociña non sexa un punto de inflexión, non 
resolva nin transforme nada. Ao día seguinte a vida continúa. É unha escena entre 
seres humanos. É posible que máis adiante certas vivencias do presente sexan per-
cibidas como cruciais pero eles non poden sabelo nese intre. E eu tampouco podo.

É habitual que a relacionen coa Escola de Berlín, a reflexión sobre a perda de 
identidade e a condición transitoria da vida. Ten algunha afinidade cos autores 
desta escola? Cando se creou este selo só eramos tres os cineastas que o compo-
ñiamos: Christian Petzold, Thomas Arslan e mais eu. Con Thomas teño moita 
relación pero nunca falamos dos nosos traballos, nunca compartimos a escrita ou 
dirección das nosas obras. Co paso do tempo calquera filme alemán que non fose 
comedia considerouse como parte da Escola de Berlín [risas]. Virou unha marca 
tan xenérica que perdeu todo significado.

Texto dispoñible en: https://distribucion.numax.org/es/peliculas/estaba-en-casa-pero


